Bakteriya hüceyəsinin antigen quruluşu.
O,K,Vi,H antigenlər
Mikroorqanizmlərin hüceyrələri çoxsaylı biopolimerlərdən təşkil olunmuşdur və insan orqanizmi üçün antigenlik xüsusiyyəti kəsb edir. Bu antigenlərin heç də hamısı eyni dərəcədə antigenlik xüsusiyyətinə malik deyil,digər tərəfdən mikroorqanizmlərin müxtəlif qruplarında bu antigenlər prinsipial fərqlərə malikdir. Bununla yanaşı,hətta eyni növlü mikroorqanizmlər antigen quruluşuna görə fərqlənə bilər. Mikroorqanizmlərin seroloji qruplara (seroqruplara) və tiplərə (serotiplərə) ayrılması buna əsaslanmışdır. Mikroorqanizmlərin antigenlərindən xəstəliklərin immunodiaqnostikasında,immunoprofilaktikasında və immunoterapiyasında istifadə edilir.
Bakteriya hüceyrəsində bir neçə antigen fərqləndirilir.
Flagella antigeni, yaxud H-antigenlər bakteriyaların flagellalarında yerləşir. Kimyəvi cəhətdən onlar flagellindən təşkil olunmuşdur. Bu antigen termolabildir,yəni qızdırıldıqda flagellin denaturasiyaya uğrayır və H-antigen pz spesifikliyini itirir,lakin fenol bu antigenə təsir göstərmir. Bu antigenlərin “H” hərfi ilə adlandırılması E.Veyl və A.Feliks tərəfindən təklif edilmişdir. Proteus cinsli bakteriyaların hərəkətli və hərəkətsiz ştammlarının antigen xassələrini öyrənərkən onlar müşahidə etmişdilər ki,hərəkətli ştammlar qidalı mühitin bütün səthini bərabər örtən ərp şəklində inkişaf edirlər. Onlar bu cür inkişafı soyuq şüşəyə nəfəs verilməsi zamanı əmələ gələn mənzərə ilə müqayisə etmiş və bu ştammları H- ştammlar(almanca,hauch-nəfəs) adlandırmışlar. Hərəkətsiz ştammlar isə qidalı mehitin səthində ayrı-ayrı koloniyalar şəklində inkişaf etdiyindən onlar O-ştammlar adlandırılmışdır.
Somatik,yaxud O-antigen bakteriyanın hüceyrə divarı ilə,daha dəqiq desək LPS ilə əlaqədardır. LPS-in polisaxarid hissəsi bakteriya hüceyrəsinin antigen xüsusiyyətlərini təmin edir. Bu zaman onun özək hissəsi bəzi bakteriyalarda eyni olmaqla antigen ümumiliyini,O-spesifik terminal hissəsi isə hər bir bakteriya növündə,yaxud serotiplərində müxtəlif olmaqla antigen spesifikliyini təmin edir. H- antigendən fərqli olaraq O-antigen termostabildir,uzun müddət qaynadıldıqda parçalanmır. Lakin formalin təsirindən O-antigenin strukturu dəyişilir. Ona görə də

heyvanları flagellalı bakteriyalarla immunizasiya etdikdə eyni zamanda həm O-
,həm də H-antigeninə qarşı anticisimlər əmələ gəlir. Qaynadılmış kulturanın yeridilməsi isə O-antigenə qarşı anticisimlərin biosintezinə səbəb olur. Fenolla işlənilmiş bakteriya kulturası isə ancaq H-amtigenlərinə qarşı anticisimlərin əmələ gəlməsinə səbəb olur.
Kapsula, yaxud K-antigen hüceyrə divarının səthində yerləşərək əsasən kapsula əmələ gətirən bakteriyalarda rast gəlinir. K-antigen bir qayda olaraq turş polisaxaridlərdən-qlükuron,qalakturon və s. Kimi uron turşularından ibarət olur. Temperaturuna həssaslığına görə K-antigeninin A,B və L tipləri fərqləndirilir. A tipi daha çox termostabildir,hətta uzun müddət qaynadıldıqda belə parçalanmır. B tipi 60 dərəcəyə qədər qızdırılmaya qısa müddətdə davam gətirir. L tipi bu temperaturda tez bir zamanda parçalanır. Ona görə də uzunmüddətli qaynadılma K-antigenin hissəvi parçalanmasına səbəb olur. Qarın yatalağı törədicilərinin və digər enterobalteriyaların yüksək vorulentliyə malik ştammlarının səthində kapsula antigeninin xüsusi variantı-virulentlik antigeni,yaxud Vi-antigeni aşkar edilir.
Bakteriyaların antigenliyi təkcə onun struktur elementləri ilə əlaqədar deyil. Toksigen bakteriyaların ekzotoksinləri güclü antigenlik və immunogenlik xüsusiyyətinə malikdirlər. Onlara qarşı orqanizmdə əmələ gəlmiş antitoksik cisimlər bu toksinləri neytrallaşdırır. Tetanus,difteriya və botulizm ekzotoksinlərindən vaksinasiya məqsədilə-anatoksinlər hazırlamaq üçün istifadə edilir. Bakteriya fermentlərinin,xüsusən aqressiya fermentlərinin də antigenlik və immunogenlik xüsusiyyəti vardır. Son zamanlar bəzi bakteriyaların müvafiq fermentləri əsasında vaksinalar hazırlamaq istiqamətində tədqiqatlar aparılır.
